E39 Vågsbotn-Klauvaneset må realiserast så snart som mogleg

E39 mellom Vågsbotn og Kluvaneset har ein årsdøgntrafikk på over 20 000 midt på strekket, 12 % av dette er tungtrafikk, dvs. 2500 kjøretøy. Vegbreidda er på det smalaste mindre enn 6 meter, dette gjer vegen til den smalaste i landet om ein tar omsyn til trafikkmengd. I tillegg er det 25 uoversiktlege avkøyrslar på strekket som er om lag 9 km. 
Kvart døgn kjører eit stort tal tunge kjøretøy med farleg gods og væsker gjennom området på veg til og frå industriområdet på Mongstad. Vegen er utrykningsveg til og frå Nordhordland for helse (ambulanse), politi og brannvesen, og med rekkverk på begge sider er faren stor for at utrykningskjøretøy ikkje vil kome fram. 
Det har vore arbeidd i nesten 40 år for å få ei betre og meir framtidsretta løysing på plass her. Både Bergen kommune, kommunane i Nordhordland og Vestland fylkeskommune har denne vegen som eit av sine prioriterte prosjekt til rulleringa av NTP (nasjonal transportplan), og det blir arbeidd med ein KDP (kommunedelplan) for heile strekket mellom Klauvaneset, Vågsbotn og Arna. 
No har Statens vegvesen trekt tilbake planen grunna strengare krav til kostnadane i prosjektet. Dette forseinkar KDP-prosessen og det er fare for å ein ikkje blir ferdig i tide til å komme med i NTP i vår. Det kan ikkje aksepterast at feil hos Statens vegvesen får konsekvensar for NTP-prosessen!
Alver AP forventar at arbeidet med kommunedelplanen blir fullført i tide, slik at E39 Vågsbotn-Klauvaneset kan prioriterast som første byggetrinn av Ringveg Øst og realiserast i første periode etter rulleringa av Nasjonal transportplan i 2021. Alver AP forventar at Vestland AP står fast ved og forsterkar våre innspel til NTP og jobbar mot fylkeskommunen og sentrale partar slik dette målet blir nådd.





Fjern kvikksølvet ved Fedje
På 150 meters djup, få kilometer vest for Fedje, ligg ubåten U-864 med 65 tonn flytande kvikksølv på stålflasker. Kjem dette kvikksølvet ut i naturen vil det få  katastrofale følgjer og vere ei krise for den norske havbruksnæringa. 
Regjeringa hadde i utgangspunktet bestemt at vraket skulle dekkast til, noko som vil vere ei heilt uakseptabel løysing. Men etter godt lokalt arbeid, m.a. frå aktørar med tung subsea-kompetanse, har regjeringa sett ned eit ekspertutval som skal komme med ei ny vurdering av dei alternativa ein har. M.a. skal utvalet vurdere om det er ny teknologi som kan brukast for å kunne heve kvikksølvlasta eller vraket òg lasta. 
Det er no viktig at ekspertutvalet gjer ein god jobb og får lagt fram si vurdering i november. Men for oss i Arbeidarpartiet fins det berre ei akseptabel løysing på denne saka, og det er at mest mogleg av kvikksølvet blir heva og fjerna. 

Tilpassa tilbod til familiar med kronisk sjuke barn
Arbeiderpartiet vil gje alle gravide tilbod om tidleg ultralyd i svangerskapet før uke 12 i det offentlege helsevesenet og rett på utvida fosterdiagnostikk, her under NIPT, samt gjere endringar i abortlova mellom veke 12 og 18. Med utgangspunkt i dette er det særs viktig at alle familiar som står i ein situasjon der dei eventuelt må gjere eit vanskeleg val, er trygge på at dei uansett vil få den støtta og hjelpa dei treng om dei får eit barn med særlege utfordringar.
Familiar med kronisk sjuke barn, somatisk og/eller psykisk, er særleg sårbare og opplever i mange tilfelle store utfordringar både i det daglege livet og i møte med spesialist- og primærhelsetenesta og andre offentlege instansar. Alver AP meiner det er viktig å sikre eit heilskapleg tilbod til familiar med kronisk sjuke barn med tenester som er tilpassa den einskilde familie og barn sine behov.





Uttale om fornybar energi

Fornybar energi
Alver AP vil at skatteregimet på all fornybar energi må ha like rammevilkår og bidra likt til fellesskapet. Skattetrykket på vindkraft må hevast til nivået for vasskraft. Dette vil òg gjere det meir rekningssvarande og meir interessant å legge til rette for oppgradering og utviding av allereie utbygde vasskraftverk. Dette vil igjen gje mindre press på å byggje ned naturen ytterlegare.  
Alle utbyggingar av fornybar energi må tuftast på eit dokumentert positivt natur- og miljørekneskap frå oppstart til opprydding. Natur- og miljørekneskapen må tuftast på FNs berekraftsmål. 

Vindkraft på land
Alver AP meiner at vindkraft på land ikkje skal vera ein vesentleg del av framtidig fornybar energiproduksjon. Alver AP ønskjer at det ikkje skal gjevast fleire konsesjonar for vindkraftprosjekt på land. Dette skal likevel ikkje vere til hinder for å vurdere mindre vindkraftanlegg i allereie eksisterande industriområde. 

Vindkraft til havs
Alver AP meiner satsinga på havvind må aukast og at offentleg eigarskap i havvindprosjekt må styrkast. Før havvindprosjekt til havs blir tildelt areal,  må det òg utførast utgreiing og høyring av interessekonfliktar både i høve andre næringar og fagmiljø på marine interesser. Det skal som hovudregel ikkje gjevast arealtilgang i, eller i nærleiken av, kystsona.  

Konsesjonsprosessar ved vindkraftutbyggingar
Alver AP meiner at konsesjonsprosessen for kraftutbyggingar må endrast:
1. Alle arealavklaringar skal vere avgjort på lokalt nivå før konsesjon kan gjevast. 
1. Alle utgreiingar av fordelar og ulemper må skje før konsesjon vert gjeven.  
1. NVE sitt konsesjonsvedtak må flyttast til slutten av fase 4 i dagens konsesjonsprosess. 
1. Det må etablerast standarar for å verdsetje ikkje-prissette konsekvensar og verdiar som skal brukast i vurdering mot økonomisk gevinst og behov for kraft. 

Energikommisjon
Det må etablerast ein energipolitikk som tar vare på norske arbeidsplassar og forbrukarar.  Det må òg avklarast kor stor rolle Norge skal ha som energiprodusent i ein internasjonal energimarknad. 
Alver AP ønskjer at det skal opprettast ein energi- og faktakommisjon som svarer på: 
1. Kva energimengd norske forbrukarar og norsk industri har behov for 
1. Kva produksjonsauke  Norge har i høve utvikling av industri og samfunn
1. Kva påverknad har eksport av energi på prisnivået i Norge
1. Kva type utbygging/oppdatering vil vere rett i høve eit berekraftig perspektiv for natur og miljø
1. Å leggje fram ein strategi for balansen mellom produksjon av  fossil og fornybar energi 


